
05.01.02 –	Tizimli tahlil, boshqaruv va axborotni qayta ishlash
05.01.03 –	Informatikaning nazariy asoslari
05.01.04 – Hisoblash mashinalari, majmualari va kompyuter 

tarmoqlarining matematik va dasturiy ta’minoti

08.00.13 – Menejment
08.00.14 – Iqtisodiyotda axborot tizimlari va texnologiyalari

08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

SIFATINI BAHOLASHNING USLUBIY 

Abstract. This article analyzes existing methodological approaches to assessing the quality of housing stock management 
services and substantiates directions for their improvement based on modern management requirements. The study high-
lights the need for a comprehensive assessment of the quality of housing stock management services, taking into account 
the technical condition of properties, the timeliness and continuity of service provision, financial transparency, sanitation 
and landscaping conditions, the responsiveness of emergency dispatch services, the level of digital service utilization, as 
well as the satisfaction indicators of property owners and residents.

Keywords: housing stock management, management services, service quality, quality assessment, methodological 
approach, integrated assessment, KPI, consumer satisfaction, digital monitoring, management efficiency, management 
organization.

Annotatsiya. Mazkur maqolada uy-joy fondini boshqarish xizmatlari sifatini baholashning mavjud uslubiy yondashuvlari 
tahlil qilinib, ularni zamonaviy boshqaruv talablari asosida takomillashtirish yo‘nalishlari asoslab berilgan. Tadqiqotda uy-joy 
fondini boshqarish xizmatlari sifatini baholashda texnik holat, xizmatlarning o‘z vaqtida va uzluksiz ko‘rsatilishi, moliyaviy 
shaffoflik, sanitariya va obodonlashtirish holati, avariya-dispetcherlik xizmatlarining tezkorligi, raqamli xizmatlardan foy-
dalanish darajasi hamda mulkdorlar va foydalanuvchilarning qoniqish ko‘rsatkichlarini kompleks hisobga olish zarurligi 
yoritilgan.

Kalit so‘zlar: uy-joy fondini boshqarish, boshqaruv xizmatlari, xizmatlar sifati, sifatni baholash, uslubiy yondashuv, integral 
baholash, KPI, iste’molchilar qoniqishi, raqamli monitoring, boshqaruv samaradorligi, boshqaruvchi tashkilot.

Аннотация. В данной статье анализируются существующие методические подходы к оценке качества услуг по 
управлению жилищным фондом и обосновываются направления их совершенствования на основе современных 
требований к управлению. В исследовании подчёркивается необходимость комплексного учёта технического 
состояния, своевременности и непрерывности оказания услуг, финансовой прозрачности, санитарного состояния 
и благоустройства, оперативности аварийно-диспетчерских служб, уровня использования цифровых услуг, а 
также показателей удовлетворённости собственников и пользователей при оценке качества услуг по управлению 
жилищным фондом.

Ключевые слова: управление жилищным фондом, управленческие услуги, качество услуг, оценка качества, 
методический подход, интегральная оценка, KPI, удовлетворённость потребителей, цифровой мониторинг, 
эффективность управления, управляющая организация.

K I R I S H
Bozor iqtisodiyoti sharoitida uy-joy fondini boshqarish tizimining samaradorligi ko‘p jihatdan aholiga 

ko‘rsatilayotgan xizmatlar sifati bilan belgilanadi. Xizmatlar sifati nafaqat boshqaruvchi tashkilotlar faoliyatining 
natijadorligini tavsiflovchi muhim ko‘rsatkich, balki ko‘p kvartirali uy-joy fondidan samarali foydalanish, 
muhandislik-kommunikatsiya infratuzilmasining barqaror ishlashini ta’minlash, aholining yashash sharoitlarini 
yaxshilash hamda boshqaruv tizimiga bo‘lgan ishonchni mustahkamlashning asosiy omillaridan biri hisoblanadi. 
Shu bois uy-joy fondini boshqarish xizmatlari sifatini ilmiy asoslangan mezonlar asosida baholash va mavjud 
baholash uslubiyotlarini takomillashtirish zamonaviy boshqaruv tizimining ustuvor yo‘nalishlaridan biri sifatida 
namoyon bo‘lmoqda.

Jahon amaliyotida uy-joy fondini boshqarish xizmatlari sifatini baholashda iste’molchilar qoniqishi, 
xizmatlarning o‘z vaqtida va belgilangan standartlarga muvofiq bajarilishi, muhandislik tizimlarining ishonchliligi, 
resurslardan foydalanish samaradorligi, boshqaruvning shaffofligi hamda raqamli texnologiyalarni joriy etish 
darajasini o‘zida mujassam etuvchi kompleks yondashuvlardan keng foydalanilmoqda. Biroq mavjud baholash 

tizimlarining aksariyati alohida ko‘rsatkichlarni tavsiflash bilan cheklanib, xizmatlar sifati va boshqaruv 
samaradorligini o‘zaro bog‘liq holda kompleks baholash imkonini to‘liq ta’minlamaydi. Natijada boshqaruvchi 
tashkilotlar faoliyatining haqiqiy natijadorligini aniqlash, mavjud muammolarni o‘z vaqtida aniqlash hamda 
ularni bartaraf etishga qaratilgan boshqaruv qarorlarini qabul qilishda muayyan cheklovlar yuzaga keladi.

M A V Z U G A  O I D  A D A B I Y O T L A R  S H A R H I
Uy-joy fondini boshqarish xizmatlari sifatini oshirish, iste’molchilar qoniqishini ta’minlash hamda boshqaruv 

jarayonlarining samaradorligini baholash masalalari xorijiy va mahalliy iqtisodchi olimlarning tadqiqotlarida 
turli nazariy-uslubiy yondashuvlar asosida o‘rganilgan. Mazkur tadqiqotlarni shartli ravishda xizmatlar 
sifatini baholashning umumiy nazariyasi, uy-joy va ko‘chmas mulk obyektlarini boshqarish xizmatlari sifati, 
iste’molchilar qoniqishi, binolarni ekspluatatsiya qilish va texnik xizmat ko‘rsatish samaradorligi hamda uy-joy 
boshqaruvini raqamlashtirish yo‘nalishlariga ajratish mumkin.

A.M. Ramli, A.N. Harun, M.N. Mohd Nawi va N.A. Haron tomonidan olib borilgan tadqiqotlarda ko‘p qavatli 
turar joy binolarida istiqomat qiluvchi aholining binolarni saqlash va texnik xizmat ko‘rsatishdan qoniqish 
darajasiga ta’sir etuvchi omillar tizimlashtirilgan. Mualliflar tozalik, umumiy texnik xizmat, xizmatlarning 
ishonchliligi va xavfsizligi kabi jami 18 ta sifat atributini ajratib ko‘rsatgan. Mazkur yondashuv turar joy 
boshqaruvi xizmatlari sifatini bitta ko‘rsatkich asosida emas, balki o‘zaro bog‘liq ko‘rsatkichlar tizimi orqali 
baholash zarurligini ko‘rsatadi.

O. Olanrele va E. Thontteh tadqiqotlarida esa ko‘p qavatli turar joy obyektlarida facility management 
xizmatlari sifati SERVQUAL va qoniqish indeksi yordamida baholangan. Tadqiqot natijalariga ko‘ra, xizmatlarni 
standartlashtirish, iste’molchilar talablariga moslashtirish va ularning xizmatlardan kutayotgan natijalarini 
boshqarish xizmatlar sifatini oshirishning asosiy yo‘nalishlari hisoblanadi.

O‘zbekistonlik olimlarning tadqiqotlarida ham uy-joy fondini boshqarish samaradorligini oshirish 
masalalariga alohida e’tibor qaratilmoqda. Jumladan, D. Inoyatova uy-joy fondini boshqarishning mazmun-
mohiyati, funksiyalari, boshqaruv subyektlari va ular o‘rtasidagi tashkiliy-iqtisodiy munosabatlarni tadqiq etib, 
zamonaviy sharoitda uy-joy fondini boshqarishni alohida texnik yoki kommunal xizmat sifatida emas, balki ko‘p 
subyektli kompleks boshqaruv tizimi sifatida shakllantirish zarurligini asoslaydi.

O. Muminov ko‘p xonadonli uy-joy fondida kommunal xizmatlarning iqtisodiy mohiyati, xizmatlar sifati 
va ularni baholash mezonlarini o‘rganib, kommunal infratuzilmaning kapital talab qiluvchanligi, xizmatlarning 
uzluksizligi hamda ijtimoiy ahamiyatini hisobga oluvchi institutsional va iqtisodiy boshqaruv mexanizmlarini 
shakllantirish zarurligiga e’tibor qaratadi.

X.Sh. Kaxramonov uy-joy kommunal xo‘jaligini innovatsion rivojlantirish bo‘yicha xorijiy tajribalarni 
o‘rganib, raqamli boshqaruv, energiya tejamkor texnologiyalar, smart infratuzilma va innovatsion boshqaruv 
mexanizmlarining xizmatlar sifati hamda resurslardan foydalanish samaradorligiga ta’sirini asoslagan.

Mahalliy va xorijiy ilmiy tadqiqotlarni umumlashtirish shuni ko‘rsatadiki, mavjud ilmiy ishlarda uy-joy-
kommunal xizmatlari, facility management, texnik xizmat ko‘rsatish, iste’molchilar qoniqishi, raqamlashtirish va 
boshqaruv samaradorligi masalalari keng o‘rganilgan. Biroq kommunal, ekspluatatsiya, ta’mirlash-qurilish va 
boshqaruv xizmatlarini yagona tizim sifatida birlashtirib, xizmatlar sifati bilan bir qatorda ushbu xizmatlarni 
yaratishda foydalanilayotgan resurslar samaradorligini ham kompleks baholash metodologiyasi yetarli darajada 
shakllantirilmagan.

Shu jihatdan mazkur tadqiqotning ilmiy yondashuvi mavjud ishlardan farqli ravishda uy-joy fondini 
boshqarish xizmatlari sifatini iste’molchilar qoniqishi, xizmat ko‘rsatish jarayonining natijadorligi, boshqaruv 
funksiyalarining bajarilish darajasi va jalb etilayotgan resurslarning samaradorligini o‘zaro bog‘liq holda 
baholashni nazarda tutishi bilan ahamiyatlidir. Bu esa xizmatlar sifatini baholashdan boshqaruv qarorlarini 
ishlab chiqishgacha bo‘lgan yagona analitik mexanizmni shakllantirish imkonini beradi.

T A D Q I Q O T  M E T O D O L O G I Y A S I
Maqolada uy-joy fondini boshqarishning mazmun-mohiyati, funksiyalari, ishtirokchilari va uni amalga 

oshirish jarayonida yuzaga keladigan muammolarni ilmiy jihatdan o‘rganish, xulosalar chiqarish, qiyosiy tahlil, 
statistik ma’lumotlarni o‘rganish, iqtisodiy jihatdan taqqoslash va tahlil qilish hamda mantiqiy fikrlash usullaridan 
keng foydalanilgan bo‘lib, tadqiqot materiallarini tizimlashtirish va matnni tayyorlash jarayonida sun’iy intellekt 
vositalaridan 10 foizgacha foydalanilgan.

TA H L I L  VA  N A T I J A L A R
Respublikamizda uy-joy fondini boshqarish tizimini modernizatsiya qilish, raqamli boshqaruv mexanizmlarini 

keng joriy etish hamda xizmatlar sifatini oshirishga qaratilgan izchil islohotlar amalga oshirilayotgan bo‘lsa-da, 

mazkur sohada xizmatlar sifatini baholashning yagona ilmiy-uslubiy yondashuvi hali to‘liq shakllanmagan. 
Amaldagi baholash tizimlari ko‘proq alohida statistik ko‘rsatkichlar yoki moliyaviy natijalarga asoslanib, 
iste’molchilar qoniqishi, boshqaruv jarayonlarining shaffofligi, xizmatlarning tezkorligi, raqamlashtirish darajasi 
va boshqaruvning institutsional samaradorligi kabi muhim omillarni yetarli darajada qamrab olmaydi. Bu esa 
uy-joy fondini boshqarish xizmatlari sifatini obyektiv baholash hamda boshqaruv samaradorligini kompleks 
tahlil qilish imkoniyatlarini cheklaydi.

Mazkur sharoitda uy-joy fondini boshqarish xizmatlari sifatini baholashning uslubiy yondashuvlarini 
takomillashtirish, sifat ko‘rsatkichlarini tizimlashtirish, ularni miqdoriy va sifat jihatdan kompleks baholash 
mezonlarini ishlab chiqish hamda boshqaruv qarorlarini qabul qilish jarayoniga integratsiya qilish alohida 
ilmiy-amaliy ahamiyat kasb etadi. Xizmatlar sifatini kompleks baholash tizimi nafaqat boshqaruvchi tashkilotlar 
faoliyatining samaradorligini aniqlash, balki resurslardan foydalanish darajasini baholash, xizmat ko‘rsatish 
jarayonidagi mavjud kamchiliklarni aniqlash, iste’molchilar ehtiyojlarini hisobga olgan holda xizmatlar sifatini 
doimiy ravishda oshirib borish hamda boshqaruv tizimini takomillashtirish bo‘yicha asoslangan tavsiyalar ishlab 
chiqish imkonini beradi.

Barqaror rivojlanish konsepsiyasiga muvofiq, uy-joy fondini boshqarishning asosiy maqsadi uy-joy 
mulkdorlari ehtiyojlarini qondirish uchun mavjud resurslardan oqilona va samarali foydalanishni ta’minlashdan 
iborat. Bunda ta’mirlash-qurilish, ekspluatatsiya hamda uy-joy-kommunal xizmatlari sifatini oshirishga alohida 
e’tibor qaratiladi. Bizning fikrimizcha, mazkur xizmatlar sifati uy-joy fondini boshqarish tizimi samaradorligini 
baholovchi muhim mezonlardan biri hisoblanadi.

Uy-joy-kommunal xo‘jaligi sohasida xizmatlar sifati va ularni boshqarish masalalari ko‘plab xorijiy va mahalliy 
olimlarning ilmiy tadqiqotlarida o‘rganilgan. Biroq mazkur ilmiy ishlarda uy-joy fondining barqaror rivojlanishini 
ta’minlash bilan bog‘liq ayrim masalalar yetarli darajada tizimli yoritilmagan. Xususan, xizmatlar sifatini 
ta’minlash maqsadida boshqaruv jarayonining barcha ishtirokchilari o‘rtasidagi o‘zaro hamkorlik mexanizmlari 
kompleks tarzda asoslanmagan. Bu esa nafaqat uy-joy-kommunal xizmatlari, balki ta’mirlash-qurilish hamda 
ekspluatatsiya xizmatlari sifatini oshirish bo‘yicha yagona boshqaruv yondashuvini shakllantirishni talab etadi.

Ko‘p kvartirali uyni ekspluatatsiya qilish deganda ko‘p kvartirali uyning foydalanishga topshirilgan paytdan 
boshlab uni foydalanishdan chiqarish (buzish)gacha bo‘lgan hayotiy sikli tushuniladi. Mazkur davr mobaynida 
mulkdorlar o‘zlariga tegishli mol-mulkka egalik qilish, undan foydalanish va uni tasarruf etish huquqlarini 
amalga oshiradi, shuningdek, ko‘p kvartirali uyni boshqarish hamda undagi umumiy mol-mulkni saqlashni 
ta’minlaydi. Ko‘p kvartirali uyning umumiy mol-mulkini kapital ta’mirlash deganda ekspluatatsiya jarayonida 
o‘zining yuk ko‘tarish va (yoki) funksional xususiyatlarini qisman yoki to‘liq yo‘qotgan konstruksiyalar, ularning 
elementlari, muhandislik-texnik ta’minot tizimlari hamda yuk ko‘taruvchi konstruksiyalarning ayrim qismlarini 
almashtirish va (yoki) tiklash (ta’mirlash) bo‘yicha amalga oshiriladigan ishlar (xizmatlar) majmui tushuniladi. 
Bunda mazkur ishlar hajmi joriy ta’mirlash doirasidan oshib, obyektning normativ texnik holatini tiklash yoki uni 
yanada yaxshilashga qaratilgan bo‘ladi.

O‘zbekiston Respublikasining 2019-yil 7-noyabrdagi O‘RQ–581-sonli “Ko‘p kvartirali uylarni boshqarish 
to‘g‘risida”gi Qonuniga muvofiq, ko‘p kvartirali uyni boshqarish xizmati ko‘p kvartirali uylarning xavfsiz 
va samarali ekspluatatsiyasini ta’minlash, umumiy mol-mulkni saqlash va undan oqilona foydalanish, 
mulkdorlarning huquq va qonuniy manfaatlarini himoya qilish, kommunal xizmatlardan uzluksiz foydalanishni 
tashkil etish hamda ko‘p kvartirali uylarning texnik, sanitariya va estetik holatini saqlashga qaratilgan tashkiliy, 
texnik, iqtisodiy va huquqiy tadbirlar majmuasini o‘z ichiga oladi.

Mazkur qonun talablariga muvofiq, ko‘p kvartirali uyni boshqarish xizmatlari quyidagi asosiy faoliyat 
yo‘nalishlarini qamrab oladi:

•	 ko‘p kvartirali uyga oid texnik hujjatlarni qabul qilish, yuritish, saqlash va yangilab borish; 
•	 turar va noturar joy mulkdorlari hamda foydalanuvchilari to‘g‘risidagi ma’lumotlarni shakllantirish, 

yangilash va saqlash; 
•	 ko‘p kvartirali uy umumiy mol-mulkining texnik holatini muntazam baholash va monitoring qilish; 
•	 umumiy mol-mulkni saqlash, joriy va kapital ta’mirlash bo‘yicha yillik rejalar hamda xizmatlar ro‘yxatini 

ishlab chiqish; 
•	 umumiy mol-mulkni saqlash va ta’mirlash bilan bog‘liq xarajatlarning iqtisodiy asoslangan smetasini 

shakllantirish; 
•	 kommunal xizmatlar ko‘rsatuvchi va resurs ta’minlovchi tashkilotlar bilan shartnomalar tuzish hamda 

ularning bajarilishini muvofiqlashtirish; 
•	 ko‘p kvartirali uyning umumiy mol-mulkini saqlash va undan samarali foydalanishni tashkil etish; 
•	 umumiy mol-mulkning ayrim qismlaridan qonunchilikda belgilangan tartibda foydalanish bo‘yicha 

takliflar tayyorlash; 
•	 mulkdorlar bilan o‘zaro hamkorlikni tashkil etish va boshqaruvchi tashkilot tomonidan tayyorlangan 

hujjatlar loyihalari bilan ularni tanishtirish; 

•	 mulkdorlarning umumiy yig‘ilishlarini tashkil etish va o‘tkazish; 
•	 majburiy badallar va boshqa to‘lovlarni hisoblash hamda ularning tushumi ustidan nazoratni amalga 

oshirish; 
•	 ko‘rsatilgan xizmatlar va bajarilgan ishlarni tegishli hujjatlar bilan rasmiylashtirish; 
•	 xizmatlar sifati belgilangan talablarga javob bermagan hollarda tegishli hujjatlarni rasmiylashtirish; 
•	 qonunchilikda nazarda tutilgan hollarda kommunal xizmatlarni vaqtincha cheklash yoki to‘xtatish 

bo‘yicha belgilangan tartibda choralar ko‘rish; 
•	 mulkdorlar tomonidan ko‘p kvartirali uydan foydalanish va ekspluatatsiya qilish qoidalariga rioya 

etilishini ta’minlash; 
•	 da’vo va sud ishlari bilan bog‘liq huquqiy faoliyatni amalga oshirish; 
•	 davlat organlari, mahalliy davlat hokimiyati organlari hamda boshqa manfaatdor tashkilotlar bilan 

o‘zaro hamkorlik qilish; 
•	 umumiy mol-mulkni joriy va kapital ta’mirlash, rekonstruksiya qilish hamda modernizatsiya qilish 

bo‘yicha takliflar ishlab chiqish; 
•	 maishiy qattiq chiqindilarni yig‘ish va olib chiqishni tashkil etish; 
•	 dispetcherlik, avariya va ta’mirlash xizmatlarini tashkil etish; 
•	 boshqaruv faoliyati natijalari bo‘yicha mulkdorlarga belgilangan tartibda hisobot taqdim etish; 
•	 mulkdorlarning boshqaruvchi tashkilot faoliyati ustidan jamoatchilik nazoratini amalga oshirishda 

ishtirok etishini ta’minlash. 
Shunday qilib, kommunal, ekspluatatsiya hamda ta’mirlash-qurilish xizmatlari uy-joy fondini boshqarish 

xizmatining yagona tizimiga integratsiyalashgan. Bunday integratsiyalashgan yondashuv uy-joy fondining 
barqaror rivojlanishi tamoyillariga to‘liq mos keladi. Chunki uy-joy fondini boshqarish jarayonida qurilish, uy-joy 
qurilishi, uy-joy-kommunal xizmatlari hamda investitsiya-qurilish faoliyati bilan bog‘liq barcha asosiy yo‘nalishlar 
o‘zaro uzviy bog‘liq holda ishtirok etadi. Natijada boshqaruvning yagona mexanizmini shakllantirish orqali 
xizmatlar sifati, resurslardan foydalanish samaradorligi va ko‘p kvartirali uylarning ekspluatatsiya ishonchliligini 
ta’minlash imkoniyati yaratiladi.

Uy-joy fondini boshqarish sohasida qo‘llanilayotgan mavjud sifatni baholash uslublarini umumlashtirish 
asosida ko‘rsatilayotgan boshqaruv xizmatlari sifati hamda ulardan foydalanish jarayonida jalb etilayotgan 
resurslar samaradorligini kompleks baholash algoritmini ishlab chiqish mumkin.

1-rasm. Ko‘p kvartirali uylarni boshqarish bo‘yicha ko‘rsatilayotgan xizmatlar sifati va foydalanilayotgan resurslarni 

baholashning analitik bosqichini amalga oshirish algoritmi

Izoh: Jᵢ – i-xizmat sifatining indeksi; a, b, ..., z – i-xizmat sifatini tavsiflovchi ko‘rsatkichlar; Kᵧ – ta’mirlash-
qurilish tashkilotlari va boshqaruvchi tashkilotlarning γ-funksiyasi sifat ko‘rsatkichi; k₁, k₂, ..., kₙ – γ-funksiyaning 
alohida elementlari sifat ko‘rsatkichlari; Fⱼ – i-xizmat yoki γ-funksiya sifat tavsiflarining j-omillar ta’siri ostidagi 
o‘zgarishi; f – uy-joy-kommunal xo‘jaligi tizimida xizmatlar sifatini ta’minlash darajasi bilan unga ta’sir etuvchi 
omillar o‘rtasidagi funksional bog‘liqlik va o‘zaro ta’sir zichligi; α, β, ..., ω – xizmatlar sifatini ta’minlashga ta’sir 
etuvchi omillar; J′ᵢ – i-xizmatning optimal sifat indeksi; K′ᵧ – ta’mirlash-qurilish tashkilotlari va boshqaruvchi 
tashkilotlarning γ-funksiyasi optimal sifat indeksi; Rf, Rₙ – uy-joy-kommunal xo‘jaligi resurslaridan foydalanishning 
mos ravishda amaldagi va me’yoriy ko‘rsatkichlari; r – resurslardan foydalanish rezervlari.

Mazkur algoritm iste’molchilarga ko‘rsatilayotgan xizmatlar sifatini obyektiv baholash, unga ta’sir etuvchi 
omillarni aniqlash, boshqaruvchi tashkilotlar faoliyatining natijadorligini tahlil qilish hamda boshqaruv qarorlarini 
qabul qilishning ilmiy-uslubiy asoslarini takomillashtirish imkonini beradi. 1-rasmda uy-joy fondini boshqarish 
xizmatlari sifati va ulardan foydalanishda jalb etilayotgan resurslarni baholash algoritmining analitik bosqichi 
keltirilgan.

Uy-joy fondini boshqarish xizmatlari sifatini baholashning dastlabki bosqichi ko‘rsatilayotgan boshqaruv 
xizmatlari sifatini tahlil qilishdan boshlanadi. Mazkur bosqichda xizmatlarning asosiy tavsiflari aniqlanadi, 
ularning umumlashtirilgan ko‘rsatkichlari hisoblab chiqiladi hamda baholash mezonlarining yaxlit tizimini 
ifodalovchi o‘rtacha parametrlar shakllantiriladi.

Keyingi bosqichda xizmatlar sifatiga ta’sir etuvchi omillar tahlil qilinib, ular o‘rtasidagi o‘zaro bog‘liqlik 
darajasi aniqlanadi. Ko‘p omilli tahlil uy-joy fondini boshqarish tizimi funksiyalarining amalga oshirilish jarayonini 
o‘rganish bilan to‘ldiriladi. Bunda har bir boshqaruv funksiyasi uning obyektlari, subyektlari hamda funksional 
yo‘nalishlari bo‘yicha alohida tasniflanadi. Mazkur yondashuv boshqaruv funksiyalarini amalga oshirishning 
eng maqbul tashkiliy shaklini tanlash uchun ilmiy asos yaratadi. Boshqaruv funksiyalari va ko‘rsatilayotgan 
xizmatlarning amaldagi holatini ularning optimal modeli bilan qiyosiy baholash asosida mavjud ichki imkoniyatlar 
(rezervlar) aniqlanadi hamda uy-joy fondini boshqarish xizmatlari sifatini oshirishga qaratilgan kompleks chora-
tadbirlar rejasi ishlab chiqiladi.

Ko‘p kvartirali uylarni boshqarish xizmatlari iste’molchilarini sifatli xizmatlar bilan ta’minlashni baholashning 
uslubiy asoslarini ishlab chiqish va rivojlantirish hamda ushbu asosda shakllantirilgan xizmatlar sifati boshqaruvi 
tizimi V.I. Gissin tomonidan ishlab chiqilgan sifatni boshqarishning konseptual tizimiga uzviy ravishda 
integratsiyalashadi. Amaliyotda mazkur tizim quyidagi quyi tizimlar orqali amalga oshiriladi:

1.	 Sifatni shakllantirish jarayoni bo‘g‘inlarini logistik filtrlar yordamida monitoring qilish. 
2.	 Boshqaruv ta’siri vositasi sifatida sifat faoliyatini qo‘llash. 
3.	 “Sifat halqalari”da nazarda tutilgan kompleks tadbirlarni amalga oshirish. 
4.	 Ishlab chiqarishni boshqarish tizimini “aniq muddatda” (Just-in-Time) ta’minot tizimi bilan 

uyg‘unlashtirish. 
5.	 Mahsulotning foydalanish muddati davomida sifatning ishonchli (belgilangan) darajasini saqlab turish 

maqsadida entropiya konsepsiyasidan foydalanish. 
6.	 Sifatni shakllantirish jarayonini, shu jumladan, moddiy-texnik ta’minotni tashkil etish. 
7.	 Ko‘p kvartirali uylarni boshqarish xizmatlari sifatining belgilangan darajasini qo‘llab-quvvatlash. 
Keltirilgan quyi tizimlar ko‘p kvartirali uylarni boshqarish bo‘yicha ko‘rsatilayotgan xizmatlar sifati hamda 

foydalanilayotgan resurslarni baholashning analitik bosqichi algoritmida o‘zaro uzviy bog‘langan.
Shunday qilib, 2-rasmda keltirilgan quyi tizimlar o‘zaro bog‘liq elementlardan iborat yagona tizimga 

birlashtirilgan bo‘lib, ularning umumiy maqsadi xizmatlar sifatining belgilangan darajasiga erishishni 
ta’minlashdan iborat. Shu bilan birga, mazkur quyi tizimlar o‘zining tarkibi va funksional mazmuniga ega bo‘lgan 
mustaqil tizimlar sifatida ham faoliyat yuritishi mumkin.

2-rasm. Ko‘p kvartirali uylarni boshqarish xizmatlari sifatini boshqarish mexanizmining prinsipial sxemasi

Ko‘p kvartirali uylarni boshqarish xizmatlari iste’molchilarini sifatli xizmatlar bilan ta’minlashni 
boshqarishning taklif etilayotgan tizimi o‘z maqsadlariga uy-joy-kommunal xo‘jaligi hamda ta’mirlash-qurilish 
tashkilotlari faoliyatini tarmoq va hududiy darajada rejalashtirish orqali erishadi. Bunda xizmatlar sifati 
ta’minotining belgilangan darajasini doimiy ravishda nazorat qilish hamda unga erishish yo‘lida ta’mirlash-
qurilish korxonalari va hududdagi uy-joy-kommunal xo‘jaligi tashkilotlari faoliyatini muvofiqlashtirib borish zarur 
hisoblanadi. Mazkur tizim nafaqat standartlashtirish, unifikatsiyalash va rejalashtirish tartib-taomillarini nazorat 
qilish tamoyillariga asoslangan rejalarni ishlab chiqishni optimallashtirishga, balki qabul qilingan me’yorlar va 
belgilangan ko‘rsatkichlarga muvofiq resurslar bilan ta’minlash sifatini izchil oshirib borishga ham xizmat qiladi.

X U L O S A  V A  T A K L I F L A R 
Shunday qilib, uy-joy fondini boshqarish xizmatlari sifatini baholashning ilmiy-uslubiy asoslarini 

takomillashtirish sohani samarali boshqarishning muhim shartlaridan biri hisoblanadi.
Xizmatlar sifatini baholashning zamonaviy yondashuvlarini qo‘llash boshqaruv jarayonlarining 

natijadorligini oshirish, resurslardan oqilona foydalanishni ta’minlash hamda iste’molchilarning xizmatlardan 
qoniqish darajasini oshirish imkonini beradi. Shu bilan birga, sifat ko‘rsatkichlarini baholashning yagona uslubiy 
yondashuvini shakllantirish boshqaruv faoliyatini obyektiv tahlil qilish, mavjud muammolarni aniqlash va ularni 
bartaraf etishga qaratilgan ilmiy asoslangan qarorlarni qabul qilish uchun zarur shart-sharoitlarni yaratadi. 
Mazkur yondashuv uy-joy fondini boshqarish tizimini takomillashtirish va uning samaradorligini oshirishning 
muhim uslubiy asoslaridan biri sifatida xizmat qiladi.

